GESKIEDENIS EN OORSIG OOR DIE WERK IN MADAGASKAR.

Na afloop van ons teologiese studies vanaf 1992 – 1994 by die Bybelinstituut,  korttermyn besoeke aan Madagaskar in 1994 en voorbereidings het ek en Wenda en die 4 kinders in 1996 na Madagaskar verhuis waar ons 9 jaar was.  In daardie tyd was ons deur “Africa Inland Mission” betrokke by die werk van die inheemse gereformeerde M.E.T.M. Kerk in die noordelike Mahajanga provinsie. Die werk het evangelisasie, opleiding van lekeleraars, kerkplanting, Bybelverspreiding, vertaling van die kronologiese “Building on Firm Foundations” Evangelisasie- en Bybelkursus (bestaande uit nege volumes wat ‘n inleiding en vier fases dek), hulpverlening met die vertaling van die Lukas Evangelie, asook die Jesus-film in die Sakalava-Noord dialek, asook pastorale werk behels. Die een doel was om ook uit te reik na die Sakalava-stam wat nog grootliks onbereik is en ook redelik weerstand bied teen die Evangelie, maar daar was sukses op klein skaal.   Ons word sedert 1998 bygestaan deur Fidy Lasantsy as voltydse medewerker. 

Sedert ons terugkeer na SA was ons tyd verdeel tussen Madagaskar en Kingfisher Mobilseringsentrum. Die situasie het in 2007 verander toe ons weer voltyds betrokke geraak het met die werk in Madagaskar.  Dit was nadat ek eers deur die FJKM kerk in die noordelike Sofia-gebied versoek is om te help met die opleiding van hulle groeiende getal lekeleraars in die veld, en toe teen die einde van 2007 ook deur OMS Internasionaal genader is om te help met hulle voorgenome kerkplantingsprojek in Madagaskar.  Beide projekte het klein begin maar het sedertdien besonder gegroei – iets wat ons nie voorsien het nie. 

Tans gaan ek vier keer per jaar na Madagaskar om dan beide projekte verder te loods. My tyd in SA word voltyds gewy aan administrasie, ko-ordinering, finansies, redigering van vertalings, drukwerk en verskeping van opleidingsmateriaal. Tegnologie soos die Internet maak dit deesdae moontlik om baie hiervan vanuit SA te doen. Ander aktiwiteite hier behels ook aandag aan die gesins en bystand aan Wenda met die besigheidsprojek waardeur ons die Malgassiese produkte bemark. 

OPLEIDING – LEKELERAARS: 

In die noorde het ons een groep van sowat 30 leiers van die Sofia-Andrefana sinode begin oplei met die “Foundations”-kursus.  Met verloop van tyd het meer versoeke van elders in die sinode asook naburige sinodes gekom en is daar tans ses groepe (nadat die 1ste en 2de groepe saamgesmelt het) met sowat 170 leiers. Ons gebruik ses verskillende plekke om opleiding makliker te maak vir die leiers – en steeds is daar van hulle wat 4 dae moet loop om die naaste opleidingspunt te bereik. Die terugvoer was nog altyd baie positief. Daar was onlangs versoeke om nog leiers op te lei. Alle opleidingsmateriaal word in Madagaskar gedruk en aan die leiers verskaf. Van tyd tot tyd doen ons Bybelverspreiding deur hierdie leiers soos  bydraes vir Bybels ontvang word – so het ons nou in Augustus weer R4000 se Bybels gekoop en is besig met die verspreiding. Die opleiding word gedra deur bydraes uit Suid-Afrika en ook deur die hulp wat die kerk daar bied deur kos, kragopwekkers en lokale. 

Weens sameloop van omstandighede en die waarskynlike toekomstige betrokkenheid van OM Sending in die noordelike Sofia-gebied was ek en Wenda onlangs in Julie op aanbeveling van ander rolspelers soos Eilande Sending van die NG Kerk se Wes-Transvaalse Sinode onlangs na Pretoria om met OM-leiers te konfereer oor moontlike samewerking aangesien hulle ook DV ook sal betrokke raak by die opleiding van die lekeleraars daar. 

KERKPLANTINGSPROJEK: 

Vir  dié projek op die sentrale hooglande ten noorde van Antananarivo word die C.E.R.E. kerk bygestaan om gemeentes te vestig in afgeleë gebiede in onbereikte dorpies.    Saam met my werk die onder-leier van die C.E.R.E., Pastor Rija as nasionale ko-ordineer asook vyf leraars as voltyds kerkplanters in die veld.   Na aanvanklike voorbereidings sedert April 2008 het die projek in Aug 2008 afgeskop en tans is daar 293 gemeentes met sowat 4516 lidmate maar sowat 5500 mense woon aktiwiteite van die gemeentes by.  Nadat nuwe gemeentes gevestig is word hulle vir 3½ jaar bygestaan.   ‘n Leier word gekies en word vir hierdie tydperk in sy gemeenskap opgelei om as leraar te dien.   Die opleidingsmateriaal, nl. die volledige Omega, Timotheus Opleidingskursusse asook die Africa Outreach se kronologiese kursus (wat ‘n verwerking is van Fase 1 van die “Building on Firm Foundations”) is alles in ook reeds in Malgassies vertaal word in S.A. gedruk en verskeep na Madagaskar.   Die meegaande stelle van 108 A3-formaat kleurprente word ook as hulpmiddel verskaf omdat dié kursus as evangelisasiemiddel gebruik word in nuwe gebiede.  

In November 2009 het ons verder uitgebrei en is die F.K.F. kerk betrek en ‘n bykomende drie voltydse kerkplanters aangestel in die noord-oostelike Ambatondrazaka-gebied.  Daar is al 45 gemeentes gevestig wat nou 1514 lidmate het alhoewel so 2000 mense bedien word.    Daar is dus sover ‘n totaal van 384 gemeentes gevestig in die twee uitreikgebiede met sowat 6030 lidmate maar ‘n verdere 1000 nie-lidmate word ook bedien.   Hierdie getalle is volgens die laaste bevestigde verslae, maar volgens die onlangse voorlopige verslae sal daar teen middel September nog ‘n redelike aantal nuwe bykomende gemeentes bygevoeg word wat onlangs gevestig is.   Dit lyk of die totaal oor die 500 gemeentes gaan wees.    OMS sowel as die betrokke kerkgroepe daar is baie tevrede met die vordering.   

Meeste gemeentes begin klein maar begin weldra groei – en het baie van hulle in sulke klein dorpies het  getalle van so 20 tot sowat 70 lidmate, met party al rondom 100. In die een geval waar voorheen nooit vrug was nie, was daar nou na die nuwe kerkplantingspoging ’n dramatiese reaksie en het ‘n gemeente van 200 lidmate tot stand gekom.   Baie van die nuwe gemeentes kom nog in huise, ens. bymekaar, maar ‘n hele aantal het al self kerkgeboue begin oprig. ‘n Amerikaanse organisasie wat help met die bou van kerkgeboue het te hore gekom van die projek en aangebied om te help, maar weens die Amerikaanse ekonomie kan hulle nie nou nuwe uitbreidings doen nie. Daar is al redelik Bybels versprei – en nou in Augustus het ons weer R15,000 se Bybels aangekoop en is besig met die verspreiding. Dit beteken egter dat slegs een Bybel na elk van die gemeentes kan gaan. 

Die koste van die kerkplantingsprojek word deur OMS gedra – insluitend my vliegkaartjie vier keer per jaar om die nodige oorsig, vergaderings, finansiering, Bybelaankope en opleiding te gaan doen. Ons het ook nou in Augustus ‘n nuwe 200cc veldmotorfiets vir die ko-ordineerder gekoop en kan hy nou makliker die kerkplanters in die veld bedien.

RADIOPROJEK: 

In 2006 en 2007 het ek saam met die Franse leraar, Ds. Eric Kayayan van die Gereformeerde Kerk in SA ‘n veldtog geloods om christen radiostasies van materiaal te voorsien. Behalwe die Afrikaanse gemeente wat hy bedien in Pretoria is hy deurlopend ook besig om Franse radiopramme te maak vir verskeie radiostasies en lande in die wêreld – veral vir Franssprekende Afrika. Die projek loop goed maar ons sal dit mettertyd verder wil uitbrei.

BESIGHEIDSPROJEK: 

Hierdie projek is gedurende 2008 afgeskop deur die invoer en bemarking van Malagassiese handgemaakte produkte soos raffia- en sisalmandjies, handskakke, hoede, tafelplekmatjies, borduurwerk, ens. met die doel om ons inkomste te versterk, weer ‘n pensioen te beding (ons het die kontant van opbetaalde polisse gebruik wat eendag as pensioen moes dien maar nie na behore presteer het nie), ons werk in Madagaskar te help steun, studiegeld vir ons kinders te genereer en terselfdertyd ook te help met werkskepping daar – siende die vlakke van armoede daar. Alhoewel die projek al beperkte sukses gehad het, die werk in Madagaskar kon steun en met tye gate kon toestop, het ons nog steeds ‘n stryd om winsgewend te raak en neem dit langer as verwag om ons skuld te delg. Die ressessie het ook baie swakker verkope veroorsaak. Die projek verg regtig baie meer werk en insette as wat ons in die begin besef het en ons kom tans nie alles by nie. Dit het dan al met tye invloed gehad op die uitreikwerk in Madagaskar. Daar was ook terugslae en skade soos nalatigheid deur verskaffers,  oneerlikheid en het bv. einde Julie onder diefstal deurgeloop. Kompetisie deur groot besigheidsmense in die Kaap wat ook die produkte ontdek het het ons ook al be-invloed – veral omdat hulle dit in groot maat en dus heelwat goedkoper met vraghouers invoer.

SAMEVATTING: 

Ons het baie rede tot groot dankbaarheid vir die mooi vrug ten midde van die voortslepende politieke onstabiliteit wat ook verdere negatiewe ekonomiese gevolge het. Dit verg egter ook heelwat werk en opoffering maar dis ook goed om te sien hoe die mense bemagtig word en die werk doen.  Met tye voel ek soos ‘n toeskouer.  Van die kerkplanters het al begin praat van ‘n geestelike “landskapsverandering” in party gebiede waar daar bv. voorheen rowery was maar nou merkbaar afgeneem het;  en dorpies en mense wat voorheen kerkloos en onbereik was nou die Evangelie hoor en positief geageer.            

Om ‘n idee van die behoefte te kry was daar al verskeie opnames en navorsingsprojekte deur bv. Operation World, die Southern Baptists van die VSA, AIM en ook meer onlangs deur OMS (as deel  van ons kerkplantingsprojek) – wat die nood en behoefte aan die Evangelie bevestig. Dis duidelik dat daar nog groot nood is:  etlike duisende dorpies (dit kan soveel as 12,000 wees) en verskeie stamgroepe wat nog nie met die Evangelie bereik is nie – en dus ook ‘n tekort aan gemeentes in baie gebiede.  Die voorvaderaanbidding het nog ‘n houvas op baie mense en dan is Islam is ook bedrywig en het ons verneem van hulle aktiwiteite om hul godsdiens verder te vestig. 

Verdere planne:

Soos genoem is daar nog baie nood en is daar is nog baie werk en ons sal DV daarmee wil voortgaan. Die ideaal sal wees om dit wat reeds gebeur op ander plekke te dupliseer. Die werk loop goed daar en ons sal ten minste die momentum wil behou, maar tog ook die verdere oop deure sover moontlik wil benut. In die noorde wil ons graag die huidige ses groepe deur die volledige “Foundations” kursus neem asook aandag wil gee aan die versoek om die nuwe groepe ook te begin oplei. Die kerkplantingsprojek op die hooglande sal nog ‘n jaar-en-half neem en die een in die Ambatodrazaka-gebied nog amper 3 jaar.

Ek het ook die potensiaal van verdere kerkplanting in die noorde gesien en al met OMS sowel as die kerke daaroor begin gepraat.  Die nood en onbereikte gebiede is daar baie meer as in die sentrale hooglandgebied waar die projek tans opereer.   OMS wil soontoe ook wou uitbrei maar fondse was nog die probleem, maar het my wel onlangs versoek om ook die moontlikheid te ondersoek om die kerkplantingsprojek ook daar saam met die FJKM of dalk M.E.T.M. kerke uit te brei waar ek reeds kontak het.  

Ons het ook ‘n oop deur by ‘n christen radiostasie in die noorde en wil hierdie unieke kans gebruik om die kronologiese “Foundations” materiaal in verhaalvorm of stories op te neem en uit te saai. Ons het rede om te glo dat dit impak sal hê. Fidy sal die grootste deel van die werk moet doen maar ons sal die nodige fondse moet vind. Dit blyk ‘n unieke projek te kan wees – en iets waardeur ons DV ‘n goeie voorsprong kan kry bo Islam, voorvaderaanbidding en sektes wat ook toenemend bedrywig is.

PROBLEME:

Tekort aan hande en tyd: Die getroue medewerkers in beide projekte se insette help baie om die werk te laat vorder – en is ‘n voorbeeld vir ons - maar die groei het egter ook toenemende administratiewe, logistiese en finansiële eise begin stel – en dus het die werkslading veral hier in SA te veel geword – veral nadat ons die besigheidsprojek ook aangepak het. Ons het minder effektief begin raak, almeer uitputting beleef wat al probleme veroorsaak het bv. die onlangse ongeluk van Wenda.  Ons het meer werk as ooit tevore maar het ook nie meer die energie van 10 of 20 jaar gelede nie. Ons het bv. ook lanklaas kon wegbreek vir ‘n vakansie. 
Tekort aan fondse:  Sedert ons terugkeer na SA was daar ‘n redelike daling in in ons inkomste (en was ‘n groot rede om met die besigheid te begin), en alhoewel daar nuwe donateurs al bygekom het, het dit nog nie genoegsaam verbeter nie en voel ons gereeld die tekort.

Behalwe die jarelange botrokkenheid daar het ons het nou vir drie jaar groot insette tydens lang besoeke (tussen 4 - 8 weke vier keer per jaar weg van die huis af) gelewer en die werk vorder goed daar, maar in die proses het onsself al swaarder begin trek betreffende persoonlike inkomste, werkslading en die besigheidsprojek. Weens die vordering en groei in die werk daar vind ek dit ook al moeiliker om die nodige aankope vir die besigheidsprojek te doen.

Tekort aan fasiliteite: Ons opereer vanaf ons huis en word ernstig beperk omdat ons nie genoegsame kantoor. Na ons die garage by ‘n woonstelblok elders in die dorp as stoorplek begin huur het was dit ‘n uitkoms maar die onlangse diefstal was ‘n terugslag. Ons moes die oorblywende voorraad na die huis moet bring en sal ons eers die nodige sekuriteit moet installeer daar. Die ideaal is egter om ‘n geskikte huis te kry waar ons ook kantoor- en stoorfasiliteit op een perseel kan hê en meer effektief kan werk. 

Laastens ‘n groot dankie aan almal wat so getrou betrokke bly en ons bystaan – daarsonder sou die werk ook nie kon geskied nie.  Mag die Here ons almal lei en bystaan op die pad vorentoe.

Saam in Sy diens ter wille van die Koninkryk in Madagaskar.

Wolf en Wenda Cilliers.

1 September 2010.

Naskrif:  Fidy Lasantsy is gegradueerd, veeltalig en rekenaargeletterd. ‘n Sakalava boorling van die noorde (wat die bepaalde dialekte dus ken) en toegewyde gelowige. Hy het nie voltydse teologiese opleiding gehad nie, maar het deur die jare verskeie seminare en kursusse bygewoon. Hy is besonder goed vertroud met die “Foundations” kursus en dan het hy van 2005 tot 2009 op deeltydse basis ook ander oud-sendlingkollegas van Woif gehelp waar hy die aanbieding van die internasionale T.E.E. (Theological Education by Extension) opleidingskursus aan die lekeleiers in die Mahajanga provinsie moes doen.  Sy vrou, Dine is ‘n onderwyseres.  Hulle het 2 jong kinders. ‘n Aantal jare gelede kon Wolf-hulle en van hul ondersteuners hom help om ‘n groot erf te bekom, water en elektrisiteit aan te lê en ‘n huis te bou. “Habitat for Humanity” het 50% van die boukostes gedra.  Sy afbetaling aan ons geskied deurdat hy hom verbind tot ‘n minimum van sowat  11 jaar se voltydse diens. Sy maandelikse paaiement aan “Habitat” is die bedrag gelykstaande aan 2 sakkies sement. Hy het  ook ‘n veldmotorfiets en nou in Julie ‘n baie goeie nuwe skootrekenaar deur bydraes vanaf Wolf-hulle se ondersteuners gekry.   Hy kry ook ‘n mededingende salaris asook pensioen en medies wat deels uit Wolf-hulle se salaris kom.

